
Во 2006 година програмата на Заедницата на инвалидските организации на Македонија ќе се фокусира на прилагодување на програмските активности со можностите на Државата и основната цел ќе биде, да се настојува што побрзо нашето законодавство во делот кој се однесува на лицата со инвалидност да се прилагоди кон Европската законска регулатива. 

Заедницата на инвалидските организации како асоцијација на 7 Национални Сојузи: Сојуз на слепи, Сојуз на глуви и наглуви, Сојуз на телесно инвалидизираните лица , Републички центар за поддршка лица со интелектуална попреченост -Порака-, Сојуз на инвалиди од војната, Федерација за спорт и рекреација на инвалидите и Сојуз на инвалиди на трудот на Република Македонија, во 2006 година и самата ќе настојува да се трансформира и прилагоди на новонастанатите состојби. Заедницата изразувајќи ги потребите на здружените членки и нивните членови својата работа ќе ја фокусира на следните активности: унапредување и изедначување на основните човекови права на лицата со инвалидност со правата на другите граѓани, подобрување на квалитетот на животот на лицата со инвалидност, вработувањето, социјалната заштита, образованието, здравството и здравственото осигурување, материјалното обезбедување, набавка на помагала, достапност, спорт и рекреација на инвалидите, јакнењето на улогата на Инвалидските организации, нивното финансирање и друго.

ЗИОМ ќе настојува да се престане со досегашната пракса, за парцијално решавање на проблемите на лицата со инвалидност, крајно време е инвалидските организации, Државата да ги смета за сериозен и равноправен партнер, со кого ќе има нормална и постојана комуникација и секогаш темелно ќе ги разгледува иницијативите и предлозите, кои тие ги покренуваат. Потребно е да се напушти досегашната пракса за лоша, а со поедини министерства и никаква комуникација. Државните службеници треба да разберат дека е недопустиво незаинтересирано да се однесуваат кон барањата на лицата со инвалидност и нивните организации. 

За да се измени односот на Државата кон лицата со инвалидност едноставно е потребно да се почитува: Уставот на Република Македонија,  Резолуцијата на Обединетите Нации (Број 48/49) која се однесува на Стандардните правила за подеднакви можности на сите лица со инвалидност и бројните меѓународни конвенции и договори и Националната стратегија за изедначување на правата на лицата со инвалидност во Република Македонија (Сл. весник на РМ бр.101 од 24.12.2001 год.).

Во соработка со здружените членки, Заедницата поактивно ќе се вклучи во покренување иницијативи до надлежните министерства за подобрување и унапредување на правата и заштитата на лицата со инвалидност. Поред тоа ќе земе учество во јавните дискусии по промените за законските прописи и донесување нови, а особено по оние кои се однесуваат на унапредување на правата и заштитата на лицата со инвалидност  и создавање подобри услови за живот и работа.
I. Работа на органите и телата на Заедницата на инвалидските организации

Советот на Заедницата на инвалидските организации во текот на 2006 година ќе одржи најмалку 7 седници на кои ќе расправа по повеќе прашања од заеднички интерес на членките на Заедницата и ќе усвои повеќе документи како што се: Извештајот за работа за 2005 година, Финансиски извештај за работата на Заедницата за 2005 година, Програма за работа на Заедницата за 2006 година, Финансискиот план на Заедницата за 2006 година, разни иницијативи за донесување како на нови, така и на измени и дополненија на веќе постоечките закони во кои не се опфатени правата на лицата со инвалидност. Советот исто така ќе расправа и по многу прашања кои произлегуваат од програмските задачи на Заедницата.

За реализација на програмските задачи, дел од активностите на Заедницата во текот на 2006 година ќе се одвиваат преку работни групи и комисии на Советот на Заедницата на инвалидските организации.

Заедницата ќе се обиде да ги збогати  формите и содржината за работа со цел за што е можно поефикасно и порационално работење како на самата  Заедницата, така  и на Стручната служба во Домот “Даре Џамбаз”.

Во текот на 2006 година Заедницата ќе се залага да се завршат работите започнати во 2005 год. за правно да се уредат односите со сите корисници на просторот во Домот “Даре Џамбаз” како  и да се обезбедат инструменти за сигурно финансирање, техничко и инвестиционо одржување на истиот.

Заедницата и здружените членки ќе се залагаат  за создавање на подобри просторни и финансиски услови за работа и активност на општинските асоцијации и здруженија и збогатување на содржините и формите на делување.
II. Превентивно делување

Заедницата на инвалидските организации ќе настојува при креирање на програмата за активност, превентивата да ја стави во прв план, бидејќи преку овој вид активности се намалуваат причините кои доведуваат до инвалидност, а со тоа се намалува бројот на лицата кои би се нашле во положба на социјална потреба, или друг вид на заштита на лицата со инвалидност.

Согласно Програмите за работа на членките на Заедницата на инвалидските организации за 2006 година, активностите на Заедницата  воглавно ќе бидат насочени кон перманен​тно спроведување на превентивната заштита во преднаталниот, постнаталниот период; отварање на разни советувалишта во постојните здравствени установи за спречување на ризико факторот; спречување на настанување на инвалидност во производствениот процес; активности за зајакнување на хигиено техничката заштита при работењето и предвидување на служби кои ќе водат грижа за заштита при работа на вработените лица;  превземање на адекватна и правовремена здравствена заштита, рано откривање и евидентирање на лицата со инвалидност, заштита од заостанат воен материјал и др. Во овој смисол ќе се превземат и пропагандни активности преку средствата за јавно информирање, предавања, советувања, изложби и други форми на дејствување.
III. Активности за зачувување и подобрување на квалитетот на животот на лицата со инвалидност 

Очекуваме во 2006 година да се донесат нови законски решенија кои ќе ја регулираат материјата од областа на заштитата на лицата со инвалидност, согласно со Уставот на Република Македонија, Стандардните правила за подеднакви можности на лицата со инвалидност и Националната стратегија за изедначување на  правата на лицата со инвалидност во нашата држава. Во оваа насока Заедницата активно ќе настојува да се преиспита целата законска регулатива која се однесува на лицата со инвалидност во сите сфери на нивниот живот. На овој план ЗИОМ посебно ќе се ангажира при измените и дополнувањата на:

1.Законот за вработување на инвалиди и негова доследна примена;

2. Законот за здравство и здравствено осигурување;

3. Законот за пензиско инвалидско осигурување;

4. Законот за социјална заштита и други закони кои се од посебен интерес за лицата со инвалидност, како и подзаконските акти кои следуваат од законите. 

Исто така ќе се покрене иницијатива за измени на подзаконските акти и тоа под итно ќе се бара измени и дополнувања на:

 1. Правилникот за партиципација на здравствени услуги; и 
 
 2. Правилникот за оценка на специфичните потреби на лицата со пречки во физичкиот и психичкиот развитик. 

Заедницата посебно ќе се залага за доследна примена на Правилникот за стандарди и нормативи за планирање на просторот и Правилник за стандарди и нормативи за проектирање на објекти.
IV. Вработување

Вработувањето воопшто, а посебно вработувањето на лицата со инвалидност е акутен проблем. Во решавањето на овој проблем нужно е да се ангажираат повеќе субјекти.

Заедницата максимално ќе се ангажира за измена и дополнување на Законот за вработување на инвалиди и измена на подзаконските акти кои произлегуваат од овој закон.

Заедницата ќе настојува ССМ да завземе многу поактивен однос во заштита на правата на инвалидните лица кои произлегуваат од работниот однос, а општинските здруженија постојано да ја следат состојбата со вработените лица.
V. Воспитание и образование
Во 2006 год. Заедницата ќе превземе активности за решавање на проблемот со опфаќање на децата со инвалидност од претшколска возраст во градинките и предшколските установи со создавање на соодветни услови за оваа категорија на деца.

И годинава Заедницата ќе продолжи со активностите за целосно опфаќање и вклучување на сите деца и младинци попречени во психичкиот и физичкиот развој во воспитно образовниот процес, како и за работно оспособување и преквалификација. Исто така ќе се чинат напори за вклучување на што поголем број деца во редовните воспитно образовни институции во местото на живеење, додека за оние кои поради специфичноста на инвалидноста и материјалните можности на семејството не е можно да им се овозможи воспитание и образование во средината каде што живеат, ќе се настојува да се создадат што подобри услови во специјализираните установи за образование и рехабилитација. 

Заедницата на инвалидските организации во 2006 година ќе покрене иницијатива за преиспитување на целокупниот образовен систем во делот кој се однесува за лицата со инвалидност.

Во оваа смисла потребно е да се покрене иницијатива за измени на Законите за основно, средно и високото образование. Исто така ќе се превземат активности за решавање на проблемот со опфаќање на децата со инвалидност од предшколска возраст во предшколски установи.
VI. Материјално обезбедување

Во текот на оваа година Заедницата со здружените членки ќе се залага за зголемување на висината на материјалните примања на корисниците на социјалната помош со измена на Законот за социјална заштита, корисниците на нега и помош од друго лице и зголемување на посебниот додаток. 

Заедницата ќе се залага постојаната парична помош да не биде врзана со материјалното обезбедување на корисниците.

Покрај тоа во текот на оваа година Заедницата ќе покрене  иницијатива за измена на Законот за социјална заштита да се воведе ново право, односно право на посебен материјален надоместок за лицата со потежок инвалидитет (инвалидски додаток за инвалиди). Ова право би се вградило во Законот за социјална заштита и во Законот за инвалидско пензиско осигурување.
VII. Набавка на помагала
Помагалата се важен фактор во животот на лицата со инвалидност, тие практично му помагаат на инвалидното лице нормално  да се вклучи во секојдневните животни активности.
Во таа смисла Заедницата ќе се залага за преиспитување на сите закони и подзаконски акти со цел помагалата да станат достапни за секое инвалидизирано лице кое има потреба од нив. Државата треба да сфати дека инвестицијата во помагалата за инвалиднзираните лица значи делумно или целосно враќање во нормалниот живот на оваа категорија граѓани. 
VIII. Обезбедување на одредени права за инвалидите

Со Законот за данок на додадена вредност кој беше усвоен 1999 година,  а стапи на снага на 01.04.2000 година не беа прифатени дадените предлози од Заедницата на инвалидските организации за ослободување од данок на помагала, набавка на патнички автомобили и сл. Затоа Заедницата во соработка со здружените членки  ќе превземе широки и енергични активности за ослободување од данок и царина за набавка на разни помагала кои се неопходни на лицата со инвалидност за работа и функција, како и набавка на патнички возила. Заедницата ќе се залага и за користење бенифиции во користењето на фиксната и мобилната телефонија, ослободување од плаќање на ТВ претплата, донесување на Закон за повластување во јавниот патен сообраќај  и др. бенифиции. За таа цел, Заедницата на инвалидските организации на Македонија, планира да организира повеќе тркалезни маси на кои предмет на расправа ќе биде Законот за данок на додадена вредност со кој правата и бенифициите што ги имаа лицата со инвалидност се укинаа.
IX. Достапност
Заедницата на инвалидските организации ќе се залага државата да ја признае универзалната важност “Достапност” во процесот на изедначување на можностите на лицата со инвалидност во сите сфери на општеството. Заедницата ќе побара од државата да го почитува принципот на еднаквост на граѓаните и затоа е потребно да ги направи сите јавни објекти и целата инфраструктура во  местото на живеење достапни за лицата со инвалидност. Државата треба да обезбеди пристап кон информациите и комуникациите за сите категории на лицата со инвалидност и да обезбеди медиумите и другите средства за информирање да бидат достапни и за оваа категорија на граѓани.
X. Нега и помош во домашни услови 

Домашната нега како форма на делување на здравствената услуга сеуште кај нас не е воспоставена. Во таа смисла ќе настојуваме да се обезбеди и овој вид на заштита за лицата со инвалидност, а трошоците за неа да паднат на товар на Фондот за здравство, Фондот за пензиско и инвалидско осигурување и со Законот за социјална заштита.
XI. Улогата на инвалидските организации

Заедницата ќе се залага Државата да го признае правото на организациите на лицата со инвалидност на локално, општинско, регионално и национално ниво. Во оваа смисла Заедницата ќе настојува државата да обезбеди постојана соработка и комуникација со организациите на лицата со инвалидност и да обезбеди нивно учество при донесување на сите прописи кои се однесуваат на лицата со инвалидност на сите нивоа. Посебен акцент ќе биде ставен на активното учество на Заедницата во процесот на донесување на новиот Закон за финансирање на локална самоуправа.
XII. Донесување на Посебен Закон за инвалидски организации

Во текот на 2006 година Заедницата во соработка со здружените членки ќе ја актуелизира покренатата иницијатива за донесување на посебен Закон за инвалидски организации со кој ќе се одреди местото, значењето, улогата и финансирањето на овие организации и целосно ќе се регулираат сите прашања кои се од интерес на членовите и организациите.
 XIII. Финансирање на Заедницата на инвалидските организации и нејзините членки

Заедницата на инвалидските организации ќе настојува државата да има финансиска одговорност на националните програми и мерките за создавање на еднакви можности за лицата со инвалидност.

Заедницата ќе се залага инвалидските организации  трајно да го решат прашањето на нивното финансирање, за што државата треба да создаде законска основа со што ќе создаде сигурност во работењето на инвалидските организации.

Ова прашање треба да се реши со:

1. Донесување Закон за инвалидски организации;

2. Измени на Законот за игри на среќа и други забавни игри;

3. Создавање на посебен Фонд за распределба на игрите на среќа;

4. Донесување на Правилник со кој ќе се утврдуваат критериуми за здобивање право на вршење јавни овластувања и право на финансирање од средствата што се остваруваат од игрите на среќа и забавните игри.
XIV. Спорт и рекреација на инвалидите

Овој вид на активности има огромно значење за подобрување на севкупните психофизички можности за лицата со инвалидност. Заедницата ќе се залага државата да превземе мерки лицата со инвалидност да имаат подеднакви можности за спорт и рекреација како и другите граѓани на државата.

Заедницата ќе се залага финансирањето на спортските манифестации на лицата со инвалидност да имаат еднаков третман како и финансирањето на другите спортски манифестации. Исто така на лицата со инвалидност да им се овозможи полесен пристап во спортските сали и спортските терени.

Заедницата ќе се залага преку Сојузите да се стимулираат талентираните спортисти- инвалиди, со цел за зголемување на бројот на истите.
XV. Информативна дејност

Информирањето преставува императив во афирмирањето на Заедницата и нејзините членки. Поради тоа преку сопствени информативни гласила и преку средствата за јавно информирање и медиумите, редовно и квалитетно ќе ги запознава организациите, членството и пошироката јавност со потебите, проблемите и успесите на лицата со инвалидност. На овој план ќе се емитуваат повеќе емисии и други прилози, преку што ќе се настојува да се иницираат определени прашања и проблеми од интерес на лицата со инвалидност.

Заедницата на инвалидските организации во 2006 година ќе покрене иницијатива за издавање на заедничко гласило на сите 7 членки на ЗИОМ. 
Исто така ЗИОМ редовно ќе издава соопштенија до сите медиуми за актуелните активности на Заедницата и членките.

Заедницата ќе превземе активности за отворање на своја ВЕБ страна преку која ќе ги информира членовите на Сојузите и воопшто целата јавност за своите активности;
XVI. Одбележување “3-ти Декември” - Меѓународен ден на инвалидизираните лица

Во рамките на Меѓународниот ден на инвалидите, Заедницата на инвалидските организации ќе изврши согле​дување и анализа на спроведувањето на Стандардните правила за подеднакви можности на лицата со инвалидност од страна на државата. 

За одбележување на Меѓународниот ден на инвалидите, Заедницата на инвалидските организации ќе изготви посебна програма.
XVII. Меѓународна соработка    

Заедницата и здружените членки и во оваа година ќе продолжат со соработката и контактите со претставници од ОН, Европската Унија и други меѓународни организации.

Заедницата на инвалидските организации ќе настојува да воспостави поблиска соработка со слични асоцијации во соседните земји и пошироко. 
      XVIII. Практични реализации на најважните програмски активности

Во оваа година Заедницата на инвалидските организации во соработка со здружените членки планира да организира советување, тркалезна маса или друга форма на активност по следните теми:

1. Измени и дополнување на Законот за здравствена заштита и здравствено осигурување;

2. Образованието на лицата со инвалидност;

3. Активности за донесување на Закон за инвалидски организации.

4. Одржување на Меѓународна конференција под мотото “Ништо за нас, без нас”.
********

За реализација на набележаните активности Заедницата и здружените членки ќе воспостават соработка со Владата, министерствата, особено со Министерството за труд и социјална политика, Националното координативно тело за изедначување на правата на лицата со инвалидност, Интер Партиската Парламентарна Лоби Група, Сојузот на синдикатите на Македонија и со други институции во државата.

Набележаните активности во Програмата, Советот на Заедницата во координација и соработка со здружените членки ќе настојува во целост да ги реализира, за која цел ќе изготви и посебна оперативна програма.

Покрај наведените активности, Програмата во текот на годината ќе се надополнува и со нови содржини што што ќе ги наметне практиката.
ЗАЕДНИЦА НА ИНВАЛИДСКИТЕ 
ОРГАНИЗАЦИИ НА МАКЕДОНИЈА
   Претседател,
       Мирослав Добревски 

